
Judicatum seu Dotatio clericorum


 605A  RATHERIUS, Dei solummodo gratia Veronensis episcopus, successoribus omnibus. 



1.

 Quia malignorum consuetudinibus adversus Dei praecepta sanctorumque statuta praevalescentibus nullatenus valui evincere, ut aut juxta beati Apostoli sententiam unusquisque in nostra Ecclesia propriam mercedem secundum suum reciperet laborem,1 aut, ut in Actibus legitur apostolorum, dividerentur clericis collata, prout cuique opus esset;2 sed sermone illo Domini prave intellecto, quo dicitur: Omni habenti dabitur, et abundabit, ab eo vero qui non habet, etiam quod habet auferetur ab illo,3 quasi censeretur, quod qui plus haberet, magis 606A deberet ex delegatis Ecclesiae accipere, injustissime decernentibus, cum hoc magis voluerit intelligi utique, quod habenti charitatem caeterae addantur virtutes, non habenti vero reliquae computentur pro nihilo; ne penitus inanis existeret compassio, qua illos et egestate perimi, et a Dei retrahi dolebam servitio, sedit animo, ut aliquid  eis largirer ex meo. Meum autem dico, quod et ordinari meo est concessum judicio, et frui, si placeret, dum vivo. Aliud quoque, quod me ad hoc impulit, ut proferre non cuncter, agendum: quia, proh dolor! ab infantia semper a Dei servitio otiosus adeo exstiti, ut neque cedri, neque myrti, et ligni olivae, caeterarumque hujusmodi arborum miser in Ecclesia 607A locum unquam meruerim obtinere; ut deinceps ulmi saltem officium sublevando aliquos fructum bonum ferentes, hoc est, Ecclesiae excubiis insistentes valerem, donec dies est, exercere, ut in omni labore eorum ut collaborans utique partem haberem; et sicut qui recipit prophetam in nomine prophetae, mercedem prophetae accipiet,4 ita et ego adjuvans istos successoresque illorum in Dei servitio, mercedem semper reciperem eamdem quam illi, eorum utique quasi manibus post mortem efficiens, quod vivens infelix propriis neglexeram agere, ut de illo dictum est, qui tunc nomine Saulus, post Dei munere Paulus, tunc persecutor credentium, post doctor eximius gentium, quod omnium manibus Stephanum lapidaverit, quia lapidantium 607B vestimenta servavit.5



2.

 Considerans itaque, qui majorem in Ecclesia laborem, et fortiorem sustinerent adeo paupertatem, ut sine intermissione murmurarent, et ob inopiam ad sacros ordines illegaliter etiam accedere festinarent, ut aliquid ex his cum detrimento quoque animae maximo invenirent subsidii, cum nec aetas utique eos admitteret,  nec scientia commendaret, nec morum probitas illustraret; delegavi quaedam nuperrime ab ingratis recepta, quibusdam 608A presbyteris capellanis, subdiaconibus, acolythis, atque ostiariis nostrae matris Ecclesiae, istis quidem, quanti nunc sunt, post istos vero subdiaconibus septem de secretario, septem cantoribus, septem acolythis de secretario, et quinque cantoribus, et ostiariis sex, quanquam et illis ingratis, utpote majorum suorum vel seductione deceptis, vel minis territis, vel conspirationis illorum veneno infectis, praeter id quod a bonis et Deum timentibus, atque charitate ferventibus eis consuetudinaliter accipere est antiquitus destinatum, hoc est, ecclesiam sanctae Mariae, quae cognomen sortita est Consolatricis, cum omnibus quae ad eam pertinent, vel pertinebunt, salva portione inibi militantis presbyteri, ita tamen, ut in potestate sit istorum, 608B si defecerit, alterum  subrogandi, nihil vero ex his, quae habere eum juste competit, auferendi. Si vero visum eis fuerit, ut aut per vices ipsi capellani (missam) in ipsa cantent ecclesia, aut aliquos ex se eligant, qui illam percantent; illud quod consuetudo fuit presbyteros habere, qui illic militabant, peculiariter qui cantent inibi, habeant; caetera vero cum subdiaconibus, acolythis, atque jam dictis ostiariis aequaliter dividant, non per campos tamen et vineas, sed per modios atque sextaria, ut nec rixae locus aliquis detur, neque invidiae, 609A sed omnes inde gaudeant in ea, quam Dominus bonae voluntatis hominibus peculiariter contulit, pace. Dedi quoque et ecclesiam aliam sanctae Dei Genitricis, quae vocatur in Stella, ut luminare, quod inde venit, ad ecclesiam jam dictam et sancti Joannis Baptistae deserviat; caetera vero ipsi inter se dividant. Nefas est enim, ut quod  superimponitur altariis, serviat foricis, et quod Deo offertur, diabolo famuletur. Concessi et quiddam de Corte sancti Proculi in valle Paltenate, locus ubi dicitur Cuscianus, casalem unum. In valle de Salla de sancto Justo massaritias duas ad muros. Contuli et corticellam Paltiniaco dictam cum servis, ancillis, et omnibus ad eamdem pertinentibus: decimas etiam de castello Hupedano, 609B et illam, quae dicitur de Forentanis; id est quae neque ad Tumbam, neque ad Roveclariam, neque ad Ceredam vel plebem quamlibet aliam pertinent, cum ecclesia sancti Petri de Persiano cum omnibus, quae ad eam pertinent.



3.

 Volumus et decrevimus vero tam ego, quam ipsi, ut nullum habeant de istis super se majorem, nisi quem ipsi sibi ex se ipsis elegerint vel constituerint, qui cum suo juniore omnia illa colligat, et, ut 610A diximus, per mensuram et numerum aequaliter dividant. Quod si voluerint eis pro calceradigo aliquid dare, in ipsorum sit potestate, tantum non sit multum. Si vero, ut est humana miseria, quidlibet de servitio Dei aliquis eorum neglexerit, aut de discendo suo ministerio studium non habuerit; non propter hoc aut episcopus aut clerici licentiam habeant de istis quidlibet auferendi, sed jam dictus, quem ipsi super se miserint, praepositus cum aliis omnibus  eum conveniat, et si emendare noluerit, quod ab eo abstulerit, aliis dividat; aut certe ipsi inter se poenam inveniant, qua corrigi hujuscemodi negligentes, et litteras discere nolentes oporteat. Si vero minister idem aut hebes, aut fraudulentus, vel inutilis fuerit, vel si delinquentes 610B corrigere non fuerit ausus; ab eisdem avellatur, alterque ei de eisdem presbyteris vel subdiaconibus subrogetur.



4.

 Concessi praeterea quidquid de commutatione illa, quam de mansione ea prope forum feci cum Joanne filio Bertanae, quae de precaria erat, quae cuidam facta est Dominico monetario, ea vero ratione, ut super illam, quam cum caeteris accepturi sunt portionem, diebus vitae suae Galivertus 611A presbyter, et Martinus junior subdiaconus illud inter se partiantur, postea ad communitatem reliquam redeat, nulli posthaec peculiariter concedendum, sed per sextaria dividendum. Sed quia et hoc obtinere paupertas nullo modo valuit mea, ut dividerentur singulis his designatis, prout cuique opus esset; dare studui operam, ut vel aliquibus aliquid ex ipsa delegarem paupertatula, unde propriam mercedem secundum suum reciperent laborem. Unde praeter id, quod omnibus communiter contuli dividendum, delegavi jam dictis presbyteris et subdiaconibus atque acolythis de secretario in Bodanigo  casalem I, in Porto campos III, in Cereta hortum unum, in Roveclaria casalem I, cum plecticiis tribus: in Naudosiola, unde dantur 611B in censum, solidi novem; ad Caput Alponis casariculum I, in Bogosio casalem unum, ut peculiariter hoc habeant, neque cum caeteris dividant. Provisor vero rerum istarum ecclesiam provideat beati Joannis in domo, qui et duos illic constituat de eodem contubernio ostiarios, qui et basilicam custodiant, et ostium cimeliarchii tempore nocturnali semper observent, aut continuatim scilicet, aut, si melius fuerit visum, per vices. Consideravi namque, quia cum praeter id, quod in ecclesiastico agunt ministerio, hi tres ordines peculiarius caeteris omnibus pontificali insudent servitio, specialius aliquid accipere ab episcopo pro specialiter illi impenso debuissent obsequio. Parum vero eis ideo contuli, quia et dandis non 612A adeo abundabam, utpote qui ubi alii dominabantur, ego solum moerens cantarem, et invidiae contra illos ipse causas vitare debere me crederem. Si vero (quod veraciter confidimus) Domino ipsis fideliter servientibus, alicui fidelium, ut aliquid eis addat, fuerit inspiratum; volumus, ut sicuti caetera, ita eis communiter fiat divisum, ut neque contentio inter eos, neque praevaleat odium, sed pax Dei, quae exsuperat omnem sensum, custodiat corda intelligentiasque eorum.6 Quod si, ut saepe diabolo contigit instigante, propter invidiam et odium ab ista matre expulsus istorum aliquis illegaliter fuerit ecclesia; non propterea de ista sancta Consolatrice, quod solitus accipere fuerat, perdat ecclesia, sed et accipiat, quod caeteri, et servitio 612B istic sese dedat, si vult aut conceditur, Domini.  



5.

 Expers vero quam sit cognitionis legis totius canonicae, promptum est advertere, qui censet, quod alteri liceat clericum in ecclesiam mittere vel ab ea expellere, nisi qui potest de clerico acolythum, cum libuerit, facere. Sed quia nunquam deest malivolis, quod male cupiant, etsi efficere nequeant; hoc quod facio, ea cautione constringo, ut sive vocetur episcopus (non enim erit ille) sive presbyteri et diaconi istiusdem nostrae Ecclesiae, qui aut istud destruere, aut ex his, quae de nostra Ecclesia juste et legaliter antecessores boni praedecessoribus istorum soliti fuerunt praebere, tentaverint aliquid minuere, quasi videlicet valeant 613A dicere: Habetis vestrum stipendium, sufficiat istud, aut si vultis vobiscum nostra partiri, mittite, quod vobis datum est, in nostrum commune: partem isti tales in alia vita cum nullo habeant sanctorum, sed cum Cham, Dathan, et Abiron, vel cum illis, quos aut diluvium mersit, aut terra glutivit, cumque Pilato, Anna, et Caipha, Juda Christi traditore, et mago Simone, Anania quoque et Saphira, quos beatus Petrus pro fraudata ecclesiastica damnavit pecunia, sintque anathema, maranatha, et exsortes, nisi resipuerint, a vita perpetua. Quod si dixerint, utpote illi, qui declinant in verba malitiae ad excusandas excusationes in peccatis.7 Non possumus eis tantum dare, quantum antecessores nostri antecessoribus eorum 613B dederunt; respondemus eis: Nolite errare, Deus non irridetur.8 Dederunt illi quod potuerunt; da et tu quod vales, si maledictionem praemissam evadere voles.



6.

 Schisma, inquiunt, facis, dum eos a disciplina majorum avertis. Non averto a disciplina, sed ab inopia eos et occasione servitium Domini  negligendi eruere, si esset possibile, gestio. Nec prohibeo delinquentes corrigi; sed nolo, ut sub correctionis articulo perdant, quod confero: et ideo censeo, ut de eo, quod eis contuli, destringantur a suo ministro. Magistri vero illorum disciplina eos, non inopia ad id, quod est faciendum, 614A compellant. Schisma vero facerem, si propter hoc quod eis addo, quod semper habuerunt, auferri permitterem. Nec hoc foret adjectio, sed commutatio, et a fraternitate vestra divisio: quod, qui molitur, sit divisus a Deo, et separatus a sanctorum collegio. Obsecro praeterea successores, qui unquam fuerint, meos, ut dum hoc legerint scriptum, solerter meminerint: Fili, si sapiens fueris, tibimet ipsi eris,9 ut ex consimili valeant attendere, quia si fuerint boni, nullis proderit magis, quam ipsis. Nemo enim, ut beatus Augustinus veracissime  dicit, non in se prius, quam in alterum peccat. Et de isto quidem si ob indignitatem meam mercedem mihi non contingat adipisci speratam; nanciscatur saltem debitum exinde praemium, 614B cujus hoc est tempore factum, piissimus utique imperator [Otto I], qui et eidem Ecclesiae clementissimus exstitit suffragator, me scilicet ob hoc in ea stabiliens, ut exsequerer sollicitus exsequenda, negligerem negligenda, cujus et auxilio fretus sum ista molitus, ac per hoc magis ipsius quam meum est opus, cui et remunerationem inde concedat ille, quaeso, perpetuam; qui sustentari taliter eamdem pauperrimam clericorum fecit familiam, stipem ei providens taliter annuam, in hoc saeculo eum imperare faciens utique potenter, in futuro glorificans permanenter. Amen. 

